
Sharika Kavacham

શારિકાકવચમ્

ૐ શ્રીગણેશાય નમઃ ।
અથ શારિકાકવચમ્ ।
શ્રીભૈરવ ઉવાચ -

ૐ અધુના શ‍ૃણુ દેવેશિ શારિકાકવચં પરમ્ ।
ત્રૈલોક્યમોહનં નામ મૂલમન્ત્રમયં પરમ્ ॥ ૧॥
અસ્ય શ્રવણમાત્રેણ સર્વયજ્ઞફલં લભેત્ ।
સર્વાપત્તારણં દિવ્યં સર્વસિદ્ધિપ્રદં કલૌ ॥ ૨॥
સર્વસ્વં મે રહસ્યં મે પરમં પરમાદ્ભુતમ્ ।
ધારણાદસ્ય દેવેશિ વિષ્ણુના સ જલોદ્ભવઃ ॥ ૩॥
દાનવેન્દ્રો હતઃ શીઘ્રમન્ધકારો યથેન્દુના ।
મયાપિ ત્રિપુરાધ્યક્ષો દાનવો જિષ્ણુના બલઃ ॥ ૪॥
જમ્ભો વૃત્રાસુરો દેવિ પ્રભાવાદસ્ય વર્મણઃ ।
કવચસ્યાસ્ય દેવેશિ ઋષિર્ભૈરવ ઈરિતઃ ॥ ૫॥
ત્રિષ્ટુપ્છન્દો  દેવતા ચ ત્રૈલોક્યમોહિનીશ્વરી ।
શારિકા શર્મ બીજં ચ માશક્તિઃ કીલકં ગજઃ ॥ ૬॥
ત્રૈલોક્યમોહવિદ્યાર્થે વિનિયોગઃ પ્રકીર્તિતઃ   ।
ૐ મે દુર્ગા શિરઃ પાયાદેકાક્ષરવિભૂષણા ॥ ૭॥
ૐ હ્રીં   ચણ્ડી લલાટં મે જગદુલ્લાસરૂપિણી ।
ૐ હ્રીં   શ્રીં  ત્ર્યક્ષરા પાતુ ભ્રુવૌ મે ભગમાલિની ॥ ૮॥
ૐ હ્રીં   શ્રીં  હૂં  ચ નેત્રેઽવ્યાત્સર્વમઙ્ગલમઙ્ગલા   ।
ૐ હ્રીં   શ્રીં  હૂં  ફ્રામઽવ્યાન્મે શ્રુતી શઙ્કરવલ્લભા ॥ ૯॥
ૐ હ્રીં   શ્રીં  હૂં  ફ્રાં આં પાતુ નાસાં નારાયણેશ્વરી ।

ૐ હ્રીં   શ્રીં  હૂં  ફ્રાં આં શાં મે પાતુ વક્ત્રં સરસ્વતી ॥ ૧૦॥
અં આં ઇં ઈં રદાન્પાતુ માતૃકા શેખરેશ્વરી ।
ઉં ઊં ઋં ૠં લૃં લૄં એં ઐં પાયાદોષ્ઠૌ ભવપ્રિયા ॥ ૧૧॥
ૐ ઔં અં અઃ ગલં પાતુ નીલકણ્ઠાસનેશ્વરી ।
કં ખં ગં ઘં ઙં મે પાતુ સ્કન્ધૌ સ્કન્દસમર્ચિતા   ॥ ૧૨॥
ચં છં જં ઝં ઞં મે પાયાદ્વક્ષો વામપ્રિયામ્બિકા ।
ટં ઠં ડં ઢં ણં મે પાયાત્પાર્શ્વૌ પર્વતનન્દિની ॥ ૧૩॥
તં થં દં ધં નં મે પાતુ કુક્ષિં   કુલાકુલેશ્વરી ।
પં ફં બં ભં મં મે પાતુ નાભિં  નારદસેવિતા ॥ ૧૪॥
યં રં લં વં ગુદં પાતુ ગુહ્યકેશ્વરપૂજિતા ।
શં ષં સં હં કટિં  પાતુ દેવી કાત્યાયની તથા ॥ ૧૫॥
ળં ક્ષઃ ઊરૂ સદા પાતુ સર્વસારસ્વતપ્રદા ।
ૐ શાં જાનૂ શિવા પાતુ ૐ આં જઙ્ઘેઽવતાદુમા  ॥ ૧૬॥
ૐ ફ્રાં પાદૌ સદા પાતુ રાજમાતઙ્ગિની  મમ ।
ૐ હૂં  પાદાદિમૂર્ધાન્તં વપુર્મે પાતુ કુબ્જિકા  ॥ ૧૭॥
ૐ શ્રીં મૂર્ધાદિપાદાન્તં વપુર્મે, પાતુ શારદા ।
ૐ હ્રીં   સપ્તાક્ષરીપાતુ શારિકા સકલં વપુઃ ॥ ૧૮॥
પૂર્વે માં પાતુ બ્રહ્માણી વહ્નૌ મે વૈષ્ણવી સદા ।
દક્ષિણેઽવતુ માં ચણ્ડી નૈરૃતે મેઽપરાજિતા ॥ ૧૯॥
પશ્ચિમેઽવતુ કૌમારી વાયવ્યે શામ્ભવી ચ મામ્ ।
વારાહી ચોત્તરે પાયાદીશાને નારસિંહિકા   ॥ ૨૦॥
પ્રભાતે મામુમા પાતુ મધ્યે કામાઽવતાચ્ચ મામ્ ।
ચાર્વઙ્ગી  માં દિનાન્તેઽવ્યાન્નિશાદૌ ટઙ્કધારિણી ॥ ૨૧॥
નિશીથેઽવ્યાદુગ્રતારા નિશાન્તે પાર્વતી ચ મામ્ ।
સર્વત્ર યક્ષિણી પાતુ શિવા માં પાતુ સર્વદા ॥ ૨૨॥
અસિતાઙ્ગઃ  ક્ષિતેઃ પાતુ રુરુર્માં પાતુ પાથસઃ ।
ચણ્ડો માં પાતુ મરુતઃ ક્રોધોઽવ્યાન્માં હુતાશનાત્ ॥ ૨૩॥

ઉન્મત્તઃ સોમતઃ પાતુ કપાલી સૂર્યતોઽવતુ ।
ભીષણો યજ્ઞવિઘ્નાત્તુ સંહારઃ શૂન્યમણ્ડલાત્ ॥ ૨૪॥
રણે માં કાલિકા પાતુ દ્યૂતે ત્રિપુરસુન્દરી ।
દુર્ગાઽવતુ વિવાદે વા શ્રીચક્રં સર્વદાઽવતુ ॥ ૨૫॥
સર્વત્ર સર્વદા દેવી પાતુ માં શારિકા પરા ।
ધનં પુત્રં સુતાન્દારાન્ગૃહં યદ્યત્તુ મામકમ્ ।
તત્તન્મમ શિવઃ પાતુ વામદેવો ચિદીશ્વરઃ ॥ ૨૬॥
ઇત્યેતત્કવચં દિવ્યં ત્રિષુ લોકેષુ દુર્લભમ્ ।
ત્રૈલોક્યમોહનં નામ શારિકાયા રહસ્યકમ્ ॥ ૨૭॥
વિનાઽમુના ન સિદ્ધિઃ સ્યાત્કવચેન્દ્રેણ પાર્વતિ ।
કોટિલક્ષ્યપ્રજપ્તસ્ય મન્ત્રસ્યાઽસ્ય મહેશ્વરિ ॥ ૨૮॥
તસ્માત્પઠેચ્છિવે વર્મ મનુગર્ભમનુક્ષણમ્ ।
સર્વોત્પાતપ્રશમનં બલબુદ્ધિપ્રવર્ધનમ્ ॥ ૨૯॥
પરમાનન્દદં લોકે પરમૈશ્વર્યકારણમ્ ।
યઃ પઠેત્પાઠયેદ્વાપિ શ‍ૃણોતિ શ્રાવયેદપિ ॥ ૩૦॥
સ એવ ભૈરવાધ્યક્ષસ્ત્રૈલોક્યવિજયી વિભુઃ ।
રવૌ ભૂર્જે લિખેદ્વર્મ સ્વયમ્ભૂકુસુમસ્રજા ॥ ૩૧॥
કુસુમેનાષ્ઠગન્ધેન સ્તન્યેન નિજરેતસા ।
ધારયેન્મૂર્ધ્નિ  વા બાહૌ પ્રાપ્નુયાત્પરમાં ગતિમ્ ॥ ૩૨॥
ધનકામી લભેદ્વિત્તં પુત્રકામી લભેત્પ્રજામ્ ।
રણે રિપૂન્નરો હત્વા કલ્યાણી ગૃહમાવિશેત્ ॥ ૩૩॥
ધૃત્વા વક્ષસિ દેવેશિ વાગ્મિત્વં જાયતે ક્ષણાત્ ।
વન્ધ્યા ચ કાકવન્ધ્યા ચ મૃતવત્સા લભેત્સુતાન્ ॥ ૩૪॥
માર્કાણ્ડેયાયુષો દેવિ સાક્ષાદ્વૈશ્રવણોપમાન્ ।
કિં  કિં  ન લભતે મર્ત્યઃ પઠન્કવચમુત્તમમ્ ॥ ૩૫॥
યઃ પઠેદર્ધરાત્રે તુ શ્મશાને મુક્તકુન્તલઃ ।
પીત્વા શીધું સ દેવેશિ દેવીદર્શનમાપ્નુયાત્ ॥ ૩૬॥
સ્તમ્ભયેદ્ભાસ્કરં વાયું મોહયેત્ત્રિજગદ્ધ્રુવમ્ ।

બહુ કિં  કથ્યતાં તસ્ય કવચસ્યાઽસ્ય ધારણાત્ ॥ ૩૭॥
પઠણાચ્છ્રવણાદ્વાપિ  સ ભવેદ્ભૈરવોપમઃ ।
ઇતીદં કવચં દેવિ ત્રૈલોક્યવશ્યકારણમ્ ॥ ૩૮॥
ત્રૈલોક્યમોહનં નામ ગોપનીયં સુરેશ્વરિ ।
યસ્ય કસ્ય ન દાતવ્યં વિના શિષ્યેણ પાર્વતિ ॥ ૩૯॥
દીક્ષિતાય કુલીનાય દત્ત્વા મોક્ષમવાપ્નુયાત્ ।
વિના દાનં ન ગૃહ્ણીયાન્નદદ્યાદ્દક્ષિણાં વિના ॥ ૪૦॥
દત્ત્વા ગૃહીત્વાઽપ્યુભયોઃ સિદ્ધિહાનિર્ભવેદ્ધ્રુવમ્ ।
અન્યથા યસ્તુ ગૃહ્ણીયાદ્દદ્યાદ્વા કવચેશ્વરમ્ ॥ ૪૧॥
પુત્રાન્દારાન્સુતાઁશ્ચૈવ યોગિન્યો ભક્ષયન્તિ તમ્ ।
અજ્ઞાત્વા કવચં દેવિ પૂજયેચ્છ્રીશિલાં  શિવે ॥ ૪૨॥
સ ભવેચ્છિવહા સત્યં સર્વોપદ્રવસઙ્કુલઃ ।
ધૃત્વા યઃ કવચં દેવિ પૂજયેચ્છ્રીશિલાં  શિવે ॥ ૪૩॥
સ એવ પરમાં સિદ્ધિં  લભતે નાત્ર સંશયઃ ।
ઇતીદં કવચં દેવિ સારં સર્વસ્વમુત્તમમ્ ।
રહસ્યં શારિકારત્નં ગોપનીયં સ્વયોનિવત્ ॥ ૪૪॥
ઇતિ શ્રીરુદ્રિયામલે તન્ત્રે શારિકાકવચં સમાપ્તમ્ ।

